
Pensjonist-treff
HVØ-Pensjonistlag ynskjer 
alle interesserte hjarteleg 
velkomne til pensjonist- 
treff tysdag den 18.april 
på Hatlestrand skule til 
vanleg tid. Til dette møtet 
kjem entertainer, låtskrivar 
og songar Øyvind Offerdal. 
Han vil fortelja om truba-
durane langs kysten og 
syngja visene deira.

Som vanleg tek vi ein 
lang kaffipause med ein god 
drøs og friminutt så ein får 
strekkja litt på beina. Vonar 
at riktig mange finn vegen.

Styret ynskjer alle medle-
mer og andre interesserte 
pensjonistar hjarteleg 
velkomne!
Helsing Styret  
i HVØ- Pensjonistlag 

Fekk St. Olavs 
Orden
H.M. Kongen har utnemnt 
dr. philos Magne Malman-
ger, Oslo, til Kommandør 
av Den Kongelige Norske 
St. Olavs Orden.

Magne Malmanger kjem 
opprinneleg frå Rosendal 
og får utmerkinga for sin 
store innsats for kunsthis-
torie og biletkunst.

Dekorasjonen vart tildelt 
Malmanger ved eit arran-
gement i Munch-salen ved 
Nasjonalgalleriet i Oslo i går. 

Nøgde med 
øyeblikkeleg 
hjelp-tilbodet
Ei undersøking blant 
pasientar som har nytta 
tilbodet om kommunalt 
øyeblikkeleg hjelp-døgntil-
bod i kommunane Hauge-
sund, Kvinnherad, Tysvær, 
Karmøy og Suldal, vitnar 
om gode opplevingar. Det 
såkalla ØH-tilbodet er som 
eit mini-sjukehus i eigen 
heimkommune, og Kvinn-
herad fekk eit slikt tilbod på 
Husnestunet i 2014. Tilbo-
det er lovpålagd, og målet 
er mellom anna å sleppa 
sjukehusinnlegging i dei 
tilfella kor det ikkje er heilt 
naudsynt. I brukarundersø-
kinga kjem det fram at 
hovudtyngda av pasien-
tane seier dei har hatt godt 
utbytte av behandlinga i 
dei kommunale ø-hjelps-
sengene. 

– Dei føler seg trygge og har 
tillit til legane og sjukepleia-
rane sin kompetanse. Totalt 
107 pasientar deltok i 
undersøkinga, står det å lesa 
i ei pressemelding frå Helse 
Fonna. 

I undersøkinga kjem 
det fram at 56 prosent av 
brukarane av tilbodet er 
personar over 80 år.

Kystsogevekene
Kystsogevekene går i år frå 
12. august til 17. september. 
Opninga er lagt t i l 
Strusshamn på Askøy. For 
dei som går svanger med 
eit potensielt arrangement 
er det no tid for å starta 
planlegginga. Ta gjerne 
kontakt med dagleg leiar 
for Kystsogevekene, Kjell 
Magnus Økland, for å 
drøfta idear. Han minnar 
elles om at leveringsfris-
ten for det som skal med 
i programheftet i år er 1. 
mai, medan fristen for å 
søka arrangementsstønad 
frå Kystsogevekene er 
1. juni. Kystsogevekene 
går føre seg i 22 kommu-
nar frå Gulen i nord til 
Sveio i sør og du finn meir 
informasjon på www.kyst-
sogevekene.no

Køyrte i 81  
i 60-sona
DIMMELSVIK: Då Utryk-
kingspolitiet (UP) hadde 
kontroll i 60-sona i 
Dimmelsvik onsdag, skreiv 
dei ut heile åtte førelegg til 
bilistar som køyrte for fort. 
Éin førar køyrte i 81 kilo-
meter i timen.

– Dette bekreftar det 
Kvinnherad-politiet også 
har merka seg, at farten 
til mange er for høg. Vi set 
pris på samarbeidet med 
UP-patruljen i Hardanger, 
og vi kjem også til å følgja 
opp med f leire kontrol-
lar. Vi kjem til å kalla inn 
sjåførane som utmerkar 
seg til samtale, og spesielt 
retta fokuset mot yngre 
førarar i risikogruppa. Der 
det er reduserte fartsgren-
ser er det ein grunn til det, 
åtvarar politioverbetjent 
Sigurd Børve.

Kan bli slutt  
på pass  
i Kvinnherad
Politiet sitt arbeid med 
å skriva ut pass skal 
moderniserast som følgje 
av nye krav. Som eit ledd i 
arbeidet blir organiseringa 
endra ved kontora der ein i 
dag kan søkja, og truleg vil 
talet kontor der ein kan få 
utskriven pass, bli kraftig 
redusert. I følgje Avisa 
Hordaland har ei arbeids-
gruppe i Vest politidistrikt 
føreslått å fjerna 23 av 30 
passkontor i Hordaland 
og Sogn og Fjordane, noko 
som vil bety at det i Horda-
land berre vil vera mogleg 
å få passet utskriven i 
Bergen, Lindås og i Odda. 
Avgjersla om organisering 
og lokalisering vil bli gjort 
i midten av april. 

Stortinget har slutta seg til 
regjeringa sitt forslag om å 
standardisera takst- og rabatt-
systemet for bompengepro-
sjekta i landet, eit system som 
i dag er lite oversikteleg og 
veldig komplekst. Hovudmålet 
med omlegginga er å spara inn 
på administreringa og få stor-
driftsfordelar ved at alle system 
i landet vert like. Det nye 
systemet vil gi prisjusteringar 
for mange bompengeselskap, 
mellom anna for Halsnøytun-
nelen. I praksis vil det bety at 
dei som i dag betalar fullpris for 
passering, altså som ikkje har 
passeringsbrikke eller forskots-
avtale, vil få ein redusert takst, 

medan dei som har førehands-
betalte rabattar vil få ein høgare 
takst. I dag betalar køyretøy i 
takstgruppe 1 (små køyretøy) 
100 kroner per passering utan 
avtale, og takstgruppe to (tunge 
køyretøy) 320 kroner. Med det 
standardiserte systemet vil 
desse prisane bli reduserte med 
høvesvis 11 og 75 kroner, til 89 
kroner for takstgruppe 1 og 245 
kroner til takstgruppe 2. 

53 kroner dyrare
Så er det i dag ein del å spara på 
å kjøpa førehandsbestilte rabat-
tar på 40 prosent i Halsnøytun-
nelen, noko som gir 60 kroner 
per passering for køyretøy i 

takstgruppe 1 og 192 kroner per 
køyretøy i takstgruppe 2. Dette 
tilbodet vil falla bort. I staden 
for vil ein automatisk få 20 
prosent rabatt om ein har gyldig 
autopassbrikke, og rabatten vil 
gjelda alle bompengestasjonar 
som har lagt om til nytt system. 
Men den vil berre gjelda små 
køyretøy, altså takstgruppe 1. 
For tunge køyretøy vil høvet for 
nokon form for rabatt falla bort. 
Det betyr at dei som i dag har 
den lokale avtala med Halsnøy-
sambandet vil få ein auke i 
pris på 11,20 kroner per tur for 
takstgruppe 1 og ein auke på 53 
kroner per tur i takstgruppe 2. 
Altså frå 60 til 71,20 kroner og 
frå 192 kroner til 245 kroner.  

– I dette arbeidet har det 
vore utfordrande å sikra at 
inntektene til bompengesel-
skapa ikkje skal verta vesent-
leg endra. Det er òg føre-
slått at ein justerer prisane 
til Halsnøytunnelen i tråd 
med veksten i konsumpris-
indeksen. Her har taksten 
ikkje blitt endra sidan tunnelen 
blei opna, forklarer Kris-
tian Bauge i Statens vegvesen.  
Vegvesenet har difor sendt eit 
forslag til prisjusterte takstar 
til Kvinnherad kommune, som 
skal gjelda når dei nye endrin-
gane for bompengetakst trer 
i kraft. Dersom kommunen 
vedtar desse takstane, blir difor 
prisane høvesvis 94 kroner og 
259 kroner per tur utan brikke, 
og 75 kroner per tur med brikke 
(små køyretøy med autopass). 

– Forslaget til nytt system er 
no ute på høyring i kommunane. 
Sidan skal det vidare til fylket 
for behandling. Det er lagt opp 
til at endringane skal tre i kraft 
mot slutten av året dersom 
kommunen og fylket vedtar 
omlegging av takst- og rabatt-
systemet, seier Bauge. 

som gjekk kjøpte paret seg 
el-bil. 

– Svært mange på Halsnøy 
har el-bil, og det er slett ikkje 
rart så lenge ein kan passera 
gratis med den gjennom 
tunnelen. Det er viktig å 
understreka at vi ikkje er imot 
bompengar, vi skjønar sjølv-
sagt at det må til for å betala 
slike prosjekt. Men Halsnøy-
tunnelen er alt i utgangspunk-
tet dyrare enn mange liknande 
prosjekt, så det er heilt feil veg 
å gå å skru opp prisane endå 
meir, meiner Seeberg. 

– Og årsaka til at ein skrur 
opp prisane i dette tilfel-
let handlar heller ikkje om 
Halsnøysambandet, men om 
ei nasjonal standardisering. 
Ein tar ikkje omsyn til lokale 
og praktiske konsekvensar, og 
då slår det i alle fall feil ut, legg 
Boge til.

Før han gjekk av med 
pensjon, hadde Hans 
Petter Boge rundt 
27.000 kroner årleg i 
bompengeutgifter. No 
har han og kona skaffa 
seg el-bil, men dei synest 
likevel lite om at prisane 
i tunnelen aukar. 

ELISABETH BERG HASS
elisabeth@kvinnheringen.no

– Det handlar jo først og 
fremst om det prinsippet at 
ein bør ha høve til å koma 
seg til sitt eige kommune- 
og handlesenter utan at 
ein skal måtta betala i dyre 
dommar for det, seier Hans 
Petter Boge. 

Han og kona Karin See-

berg er busette på Eidsvik på 
Halsnøy, og i fire år pendla 
Boge herfrå til jobben som 
skatteoppkrevjar på rådhu-
set i Rosendal på dagleg 
basis, før han blei pensjonist 
for fem år sidan. 

– Kollektivtransport-
tilbodet herfrå til Rosen-
dal er dårleg, så eg hadde 
ikkje andre alternativ enn å 
køyra. Det kosta meg rundt 
27.000 kroner i året berre 
i bompengar. Så har ein 
drivstoff, slitasje på bilen 
og slike ting i tillegg. Då eg 
gjekk av med AFP, var det 
nesten som om det gjekk 
opp i opp, seier han. 

Karin jobbar på BUP på 
Husnes, og tidlegare har ho 
reist kollektivt, då kollektiv-
tilbodet er litt meir tilrette-
lagt denne vegen enn til 
Rosendal. Men i november 

Arne Bjørnevik i Kvinnherad 
Taxi meiner dei alt betalar 
altfor mykje for å passera i 
Halsnøytunnelen, og ønskjer 
ingen prisauke velkomen. 

ELISABETH BERG HASS
elisabeth@kvinnheringen.no

– Dersom dette går igjennom, og 
vi ikkje får innvilga ein makspris 
slik vi har søkt om, vil dette slå 
svært negativt ut for oss, seier 
Arne Bjørnevik. 

Som Kvinnheringen skreiv 
i mars, har han søkt om at 
drosjane kan få ei ordning med 
makspris, der turane over ein viss 
sum månadleg blir gratis. Per i 
dag bruker kvar bil rundt 45.000 
kroner årleg i passeringar, noko 
både næringa og kundane må 
betala for. 

– Vi har enno ikkje fått svar på 
søknaden, og sånn som eg forstod 
det skulle tunnelselskapet ha 
eit møte på dette no i starten av 
månaden. Så er vi spente på kva 
dei kjem fram til, seier Bjørnevik. 

Han meiner det er eit paradoks 
at drosjenæringa ikkje får dei 
same godene som busstransport. 
Sistnemnte passerer gratis. 

– Så lenge vi skal motta 
pengar, reknast vi som offentleg 
transport, men så lenge vi skal 
betala noko, gjer vi det plutseleg 
ikkje. Kor er logikken i det? 
undrar han. 

– Kva med el-bilar, kunne det 
vore noko for dykk? 

– Vi har veldig mykje køyring, 
så det ville blitt vanskeleg å vore 
avhengig av bilar som må ladast. 
Vi må vera budde og klare til ei 
kvar tid, så el-bilar er diverre 
ikkje aktuelt for oss, forklarer 
han.

Blir dyrare 
med avtale, 
og billigare 
utan

DYRT: For dei som nyttar seg av rabatt når dei køyrer gjennom Halsnøytunnelen kan det no      bli eit solid prishopp. (Arkivfoto).

Halsnøytunnelen: Ei standardisering av 
takstsystemet for bompengeprosjekt 
i landet vil gi nye prisar i 
Halsnøysambandet. Rabattordninga  
for store køyretøy vil falla vekk.

ELISABETH BERG HASS • elisabeth@kvinnheringen.no

– Svært negativt for oss Vil bli 80.000  
kroner dyrare årleg
Grønnevik transport på Bremnes 
leverer dagleg isoporkasser til 
Viking Fjord, og vil få betydeleg 
auka utgifter med dei nye takstene. 

– Vi har 600 turar til Kvinn-
herad årleg. Med dei prisene du 
oppgir, vil det bety auka utgifter på 
nesten 80.000 kroner i året for oss, 
då vi i dag betalar 192 kroner per 
veg, seier Egil Grønnevik, dagleg 
leiar i Grønnevik transport. 

Han seier at det er naturleg å 
diskutera ei prisfordeling med 
produsentane av kassene, og med 
kundane. 

– Men vi veit jo at dette med 
kven som skal ta utgiftene vil bli 
ein kamp, sånn er det alltid. Så i 
utgangspunktet vil nok ein slik 
prisauke bety direkte utgifter for 
oss, utgifter av eit betydeleg slag, 
seier han.

– Dyrt nok frå før

PRINSIPP: Hans Petter Boge og Karin Seeberg frå Eidsvik på Halsnøy 
blei i haust eigarar av el-bil, som så mange andre halsnøybuar. Dei er 
likevel ikkje nøgde med at prisane blir skrudd opp i Halsnøytunnelen, 
og meiner det er eit viktig prinsipp at ein skal koma seg til sitt eige 
kommunesenter utan å betala skjorta. 


